
I. Вовед

Потребни се активни млади, но и политичари, јавни функционери и институции 
на локално и централно ниво што целосно ќе ги вклучат младите во носењето 
одлуки – ова беше идејата водилка за изработка на овој документ со политики 
со конкретни препораки и насоки во дејствувањето на Клубот за младински 
прашања и политики при Собранието.

Како основа за неговата изработка, Институтот за добро управување и 
евроатлантски перспективи (ИДУЕП), со поддршка од Фондацијата за слободата 
„Фридрих Науман“, на крајот од 2022 година започна поширок инклузивен процес 
на консултации помеѓу младинските организации и пратеничките и пратениците 
од собранискиот Клуб, а во фокус беше ставено прашањето на подигнување на 
младинскиот стандард, односно кои приоритетни области, мерки и активности 
се предлага да бидат носечки во работата на ова важно собраниско тело во 
периодот јуни 2023 – мај 2024 година.

Во изминатиов неколкумесечен период, беа организирани серија на активности 
што вклучуваа: јавна дебата помеѓу претставнички и претставници на младински 
организации и фондации со млади градоначалници и пратеници од различни 
политички партии и коалиции, консултативни средби на претставници на 
ИДУЕП со младинските граѓански организации во земјава, како и пополнување 
прашалник за утврдување проекти, приоритети и препораки што треба да 
бидат преземени од страна на Клубот за младински прашања и политики во 
Собранието со цел ставање на младите во фокусот на општеството, како и 
првенствено подигање на младинскиот стандард во земјата.

Токму затоа овој Прирачник прави сумирање на горенаведените активности, 
анализа на актуелната состојба, дефиниции, а секако фокус става на препораките 
за идното конкретно дејствување на собранискиот Клуб.

Ние се залагаме за отворен и инклузивен дијалог помеѓу носителите на власт, 
младите и граѓанскиот сектор за дел од најважните прашања, предизвици и 
проблеми поврзани со младинскиот стандард како што е спроведувањето на 
законите што директно нив ги засегаат, за лошите услови во образованието и 
државната поддршка за студентите и учениците, но и за конкретни мерки за 
справување со партизација на општеството и корупцијата, како и потребата од 
дигитализација со цел намалување на корупцијата и партизацијата.

Целта е заеднички да се дојде до решенија што може да ги преземат креаторите 
на политики, а со кои ќе се подобри младинскиот стандард. За таа цел, Ви го 
претставуваме документот со политики и предлог-конкретни активности што се 
надеваме дека како составен дел од Акцискиот план за работа на собранискиот 
Клуб за младински прашања и политики ќе биде целосно имплементиран, но и 
постојано унапредуван врз основа на потребите и очекувањата на младите луѓе.

Бојан Кордалов, Тоше Зафиров, автори, Ивајло Цонев, уредник

II. Контекстот во кој живеат 
и функционираат младите 
изразен низ поважни бројки и 
статистички податоци

Според последните пописни резултати, вкупниот број на 
млади на возраст од 15 до 29 години изнесува 326 733, 
односно 18 % од вкупниот број на население во Република 
Северна Македонија. Компарирајќи ги пописните резултати 
од 2021 и 2002 година, во категоријата деца на возраст 
од 0 до 9 години од 2002 година, кои денес би имале 20 до 
29 години, дури 16 % недостасува во последните пописни 
резултати од 2022 година. Оваа категорија на млади се 
генерации што хипотетички би требало да бидат носители 
на развојот и една од поклучните категории на работна 
сила во контекст економскиот развој, развојот на ИКТ 
технологиите и генералниот технолошки развој на земјата. 
Дополнително, околу 100 000 граѓани, кои во 2002 година 
биле на возраст од 15 до 29 години, а денес имаат 35 до 50 
години, не живеат во државата.1 Двете категории во кои се 
забележуваат загрижувачки промени и трендови укажуваат 
на неколку заклучоци, понудата на труд во земјата старее 
и се намалува, трендот на brain drain е евидентен и со 
долготрајни и повеќеслојни последици, а причините за 
миграција на овие категории се во голема мера економски.  

Во однос на возрасната структура на населението во 
Северна Македонија, уделот на младите луѓе (15-29 години) 
во вкупното население опаднал од 28 % во 1970 година на 
16 % во 2021 година. Проекциите до 2030 година, дека овој 
број ќе опадне на 16 %2, според пописот од 2021 година 
веќе многу порано се остварени. Она што е евидентно е 
дека доколку не му се застане на патот на овој тренд и тој 
не се забави преку креирање и спроведување посветени 
политики и конкретна (во практика) реализирана стратегија 
за млади, нѐ очекува многу полоша демографска иднина 
од онаа што ја предвидуваме или барем се обидуваме 
да ја антиципираме. Државата, во соработка со стручни 
луѓе од оваа сфера, час поскоро треба да размислува за 
демографски политики и долгорочна стратегија имајќи 
ги предвид демографските проекции што се повеќе од 
загрижувачки.

1 https://makstat.stat.gov.mk/PXWeb/pxweb/mk/MakStat/MakStat__Popisi__Popis2021__NaselenieVkup-
no__PodatociNaselenie 

2  План за спроведување на Гаранција за млади 2020-2022, Оддел за население на Обединетите нации, 
Одделение за економски и социјални прашања: World population prospects: The 2017 revision (New 
York, 2017).

Удел на млади 
луѓе (15-29 години)

Што се однесува на добропознатиот проблем, а тоа е младинската невработеност 
(15-29 години), таа во месец февруари 2023 година била 20 4713, а вкупниот број 
на невработени лица изнесувал 110 506.4 Во однос на возрасната структура кај 
вработените лица, 34 235 (20,7 %) се на возраст од 15 до 29 години, додека 108 
868 (65,9 %) се на возраст од 30 до 54 години, а 22 204 (13,4 %) се на возраст над 
55 години.5 Рака под рака, со двете категории на вработени и невработени млади, 
оди и нивната економска независност. Според податоците на Евростат од 2017 
година, процентот на млади лица што живеат со своите родители изнесува 83 % 
и тој се должи на неможноста овие млади луѓе финансиски да се осамостојат. 
Според достапните податоци на Евростат од 2017 и 2018 година, овој процент е 
највисок во Европа. Во овој контекст, секако не треба да се исклучи и занемари и 
традицијата на заедничко семејно живеење.

Како меѓузависност, а во делот за младинската невработеност и економска (не)
зависност, се придодава и високиот процент на сиромаштијата кај младите луѓе. 
Речиси една третина (27 %) од младите во земјата се соочува со сиромаштија, 
дополнително една третина од корисниците на социјална помош се млади.6

 

3  Преглед на невработени лица според возрасна структура https://av.gov.mk/content/Statisticki%20pod
atoci/%D0%A4%D0%B5%D0%B2%D1%80%D1%83%D0%B0%D1%80%D0%B8%202023/P2_vozrast022023.
pdf 

4  Преглед на лица евидентирани во Агенцијата за вработување на Република Северна Македонија 
https://av.gov.mk/content/Statisticki%20podatoci/%D0%A4%D0%B5%D0%B2%D1%80%D1%83%D0%B0%D
1%80%D0%B8%202023/Nevraboteni_022023.pdf 

5  Анкета за потреба од вештини на пазарот на трудот во Република Северна Македонија за 2022 
година https://av.gov.mk/content/%D0%94%D0%BE%D0%BA%D1%83%D0%BC%D0%B5%D0%BD%D1%82
%D0%B8/Izvestaj_APV%202022%20godina_sumirani%20rezultati_k.pdf 

6  Анализа на Младинскиот сојуз од Крушево за младински трендови и истражувања во 2022 година.

15-29 години 
34 235

30-54 години 
108 868

55+ години 
22 204

20,7%

65,9%

13,4%
Возрасна 

структура кај 
вработените лица

III.  Дефиниции:  
Што е младински стандард?

Нашата дефиниција за младински стандард би ја извеле од целите на 
младинската политика кои ги дефинира Советот на Европа7.Од оваа основна 
дефиниција, клучното прашање што државата и 
надлежните институции треба да си го постават е дали 
доволно вложуваат во младите и нивниот потенцијал? 
Најважно, дали ги вклучуваат младите во процесот на 
носење одлуки или тоа е само формална процедура, 
пропишана со закон, подзаконски акт или правилник, 
јавна дискусија или слично? И, уште поважно, дали 
политиките се носат само да решат целосно или 
делумно, системски или ad hoc проблем или отвораат и 
нови перспективи за младите?

Кои се економските и општествените предизвици со 
кои се справуваат младите: сами, со своите родители, 
со помош од заедницата или државата? Почнувајќи 
од книгите и училишниот прибор (имајќи го предвид 
технолошкиот напредок), превозот за основци, 
средношколци и студентите од други градови, села, 
приградски населби итн., јавниот градски превоз, но и 
меѓуградскиот превоз, партиципација за запишување 
на факултет, мноштво административни такси што се 
плаќаат при студирањето, двоцифрената инфлација, 
високите кирии и режиски трошоци, како и скромните 
услови за сместување во студентките домови. Па сѐ до 
квалитетот на живот, услугите што им ги нуди државата како што е квалитетот на 
образованието, придобивките за учениците и студентите, квалитетот на воздухот, 
социјалниот живот, достапноста на технолошки уреди, квалитетен интернет, 
мобилност итн.

Во моментот на пишување на оваа публикација течат консултациите за 
подготовка на предлог-закон за младински стандард со кој практично се 
очекува да се уредат правата и обврските на учениците и студентите од областа 
на младинскиот стандард опфаќајќи ги и законите за студентски и ученички 
стандард, како и субвенциониран студентски оброк. Сепак, останува правна 
празнина на кој начин Законот ќе ги опфати и ќе им овозможи право и на 
младите што не се студенти или ученици заради различни причини, а да можат да 
ги користат бенефициите за нивна подобра благосостојба.

`

7  Council of Europe, https://www.coe.int/en/web/portal/home

 Младинскиот стандард би 
требало да бидат сет на мерки, 
програми, поддршка, помош, 
влог во младите со цел да се 
обезбедат услови и можности 
за квалитетно и непречено 
образование (формално и 
неформално) и образовен 
процес, континуирано учење, 
практика, знаења и вештини 
што ќе им овозможат 
и обезбедат соодветни 
компетенции што се барани 
на пазарот на труд, средства, 
а преку тоа и финансиска 
независност и слобода, како 
и простор да учествуваат во 
демократските и општествени 
процеси.

Студентски стандард – законска рамка и активности

Законот за студентски стандард ја поставува правната рамка со која на 
студентите треба да им се обезбеди студентско сместување (студентски дом), 
храна, грижа за здравјето, културно-забавни, спортско-рекреативни и други 
активности. Студентските домови, во состојбата во која се во моментот, на 
станарите студенти им овозможуваат основни услови за сместување и исхрана 
што е скромна во споредба со стандардот во останатите земји членки на ЕУ.

Програмите за развој на студентски стандард усвоени од Владата заклучно 
со 2019 година во најголем дел содржат различни видови студентски 
стипендии за домашни и студенти од странство, партиципација за сместување 
и исхрана во студентски дом8. Според Законот, студентите без родители, 
студентите со посебни потреби, со невработени родители, како и корисници 
на социјална помош се ослободени од плаќање партиципација.9 Според 
истражување на Младинскиот образовен форум (МОФ), во периодот од 2010 
година до 2019 година евидентиран е раст на финансиите за подобрување на 
студентскиот стандард и тоа најмногу во делот на исплатата на стипендии и 
субвенционирањето на легла и исхрана во студентските домови, изградбата 
и реконструкцијата на студентските домови и трошоци за опремување 
простории.10 

Според истражувањето на МОФ за животниот стандард на станарите во 
Државен студентски дом ,,Скопје”11 од 2019 година, генералниот квалитет 
на живот во студентските домови, на скала од 1 до 5, бил оценет со 2,93. 
Студентите во истражувањето ги истакнуваат лошите услови за живот во 
студентските домови, недостатокот на средства и простории за учење и 
недостатокот на спортски и културни активности. Кумулативно речиси 70 % 
од испитаниците во истражувањето би избрале да се сместат во студентски 
дом заради финансиски причини (или немање доволно финансии или заради 
поевтина опција).12

Корупција во студентските домови не е нешто ново и непознато, но загрижуваат 
трендовите. Речиси 40 % од испитаниците во истражувањето забележале 
корупција во студентските домови, а 33 % имале лично искуство со коруптивни 
појави и/или познаваат некој кому му се случиле. Позитивно е тоа што над 70 
% од испитаниците не би учествувале во коруптивни дејства и би им пречело 
доколку други луѓе учествуваат во нив. Запрепастува фактот што 89 % од 
испитаниците не знаат каде би можеле да пријават корупција, а половина од нив 
(53 %) не би пријавиле коруптивна појава или практика.13

Што се однесува на студентско учество во домовите во смисла на носење 
одлуки, 92 % од испитаниците никогаш не учествувале во носењето одлуки 
во домовите. Главни причини за ова најчесто се недостаток на време, 
неинформираност за механизмите на учество и немањето верба дека би 
можеле нешто да променат.14 

8  Државата покрива половина од сумата по студент.
9  https://mon.gov.mk/stored/document/Zakon%20za%20studentskiot%20standard.pdf 
10  https://mof.mk/wp-content/uploads/2021/07/mof_studentski-standardi_21-finalna-za-issue.pdf 
11  ibid
12  ibid
13  ibid
14  ibid

IV. Поважни мерки кои се 
спроведуваат и влијаат на 
младинскиот стандард

Во прилог издвојуваме три мерки што водат кон директна поддршка со цел 
зголемување на младинскиот стандард, а кои беа издвоени од страна на 
учесничките и учесниците на јавниот настан, како и во рамки на пополнетиот 
прашалник за младинските граѓански организации.

Напомена е дека тие треба да се ажурираат постојано, дополнуваат со нови мерки 
и добри практики од западните земји за поддршка на младите и подобрување на 
младинскиот стандард, како и да бидат (секогаш кога тоа е изводливо) предмет на 
заеднички предлог или поднесување од страна на сите пратенички и пратеници од 
Клубот за младински прашања и политики при Собранието.

1. Гаранција за млади

Гаранцијата за млади е мерка креирана за вклучување млади невработени 
лица до 29 години што не се вработени, ниту се вклучени во образование или 
обука (NEET), да добијат соодветна понуда за работа, да го продолжат своето 
образование или да бидат вклучени во некоја од активните програми и мерки за 
вработување, во период од 4 месеци по нивното евидентирање како невработени 
лица во Агенција за вработување.15 На нив им се нуди можност активно да 
се вклучат на пазарот на труд. Преку овие можности, целта на конкретната 
политика/мерка е вклучување на младите на пазарот на труд, дообразување/
квалификација, стекнување работно искуство и обид за намалување на одливот 
на мозоци од земјата. 

Според податоци добиени од МТСП, во 2020 година 25 502 млади ја искористиле 
мерката, а 7684 се вработиле во првите 4 месеци. Процентот на искористеност 
на мерката за 2020 година бил 35 %. Во 2021 година се пријавиле 19 298 млади 
невработени лица, а се вработиле вкупно 6973, додека пак во 2022 година, 18 578 
млади луѓе ја искористиле мерката, 6596 млади се вработиле во првите 4 месеци, 
а процентот на успех бил 41 %. Колку за споредба, европскиот просек за истата 
мерка на ниво на ЕУ за 2022 година изнесува 30 %. 

Според податоци на МТСП, од воведување Гаранција за млади во 2018 година до 
денес, мерката ја искористиле повеќе од 80 000 млади лица до 29 години. Околу 
40 % од вклучените добиле понуда за работа, дообразување, доквалификација 
или практика. Со новиот оперативен план за истата мерка за 2023 година, усвоен 
од Владата, предвиден е опфат на 10 000 млади лица.

 
15  https://av.gov.mk/garancija-za-mladi.nspx 

2. Субвенциониран студентски оброк 

Студентите на државните и приватните универзитети имаат право на 
субвенциониран студентски оброк доколку ги остваруваат критериумите 
пропишани во законот. Субвенционираниот студентски оброк подразбира 
добивање месечен паричен надоместок од 2400 денари за 9 месеци во годината, 
или 120 денари за секој работен ден во месецот (вкупно 9 месеци). Во недостаток 
од дополнителни анализи, евалуација и податоци, претпоставка е дека овој износ, 
кој е околу 12 % од минималната плата, е олеснување за студентскиот стандард. 
Пластично кажано, со алокација на средства во личниот буџет, студент што 
живее во Гевгелија, а студира во Скопје, ќе може месечно да си купи речиси три 
повратни автобуски билети за дома.16

3. Младински додаток

Законот за младински додаток, кој се однесува на лица до 23 години, прв пат 
беше усвоен во 2019 година со примена до 2022 година, а потоа одново усвоен 
во 2022 година, со примена до 31 декември 2025 година. Младинскиот додаток 
изнесува 3000 денари и се исплаќа за полно работно време. На истиот се 
плаќа данок на личен доход и се исплаќа еднаш месечно на трансакциската 
сметка најдоцна до 25-ти во месецот за претходниот месец. Имајќи предвид 
дека минималната плата за месец март 2023 година изнесува 20 175 денари, со 
младински додаток од 3000 денари, платата на млад до 23 години би изнесувала 
23 175 денари. 

Според Министерството за труд и социјална политика и Агeнцијата за 
вработување, правото на младинскиот додаток во 2020 година денари за полно 
работно време по лице, месечно, за првите пет месеци од имплементацијата на 
законот го искористиле 3 061 младо лице.17

16  Повратниот автобуски билет до Гевгелија изнесува 770 денари. https://novatv.mk/poskape-tsena-
ta-na-megugradskiot-prevoz/ 

17  https://www.pravdiko.mk/isplaten-mladinski-dodatok-za-april/ 

V. Конкретни препораки во 
дејствувањето на  
Клубот за младински 
прашања и политики при 
Собранието во периодот  
јуни 2023 – мај 2024 година

1. Младите директно да учествуваат во креирање политики и 
носење одлуки на сите нивоа 

Младинското учество во земјава за првпат е дефинирано со Законот за 
младинско учество и младински политики донесен во јануари 2020 г. Целта на 
Законот е да обезбеди креирање и спроведување политики за младите на сите 
нивоа според нивните потреби како и зајакнување на учеството на младите во 
овие процеси, нивно активно информирање, како и зајакнување на свеста за 
важноста на младите и нивната општествена улога, поддршка и унапредување 
на младинско организирање, младински активизам и младинска работа, како 
и поттикнување на личен, професионален и социјален развој кај младите. Во 
Законот, младинското учество и младински политики се дефинирани како процес 
што им овозможува на младите учество и заедничко носење одлуки за политики 
и програми што директно или индиректно го обликуваат животот на младите. Во 
категоријата „млади“ според Законот се лица на возраст од 15 до 29 години што 
е во согласност со европските закони. И покрај тоа што младите се најзасегнати 
од политиките што се носат, поради ниската доверба во институциите, властите и 
политичките партии, како и поради неинформираноста за начинот на вклучување 
во процесите на креирање политики тие не се заинтересирани за учество во овие 
процеси18. 

Младинската вклученост во одлучувањето и предлагањето 
конкретни политики на национално и локално ниво може да се 
подобри и стимулира со примена на постојните закони наменети 
за млади преку развој на механизми за учество што ќе бидат 
функционални и блиски до младите. Во оваа насока се препорачува 
и да се регулира и поттикне вклучување на младите во училишни 
тела, со што ќе се обезбеди активно учество на младите во 
вакви иницијативи и проекти што ги засегаат уште од најрана 
возраст, како и донесување позитивни законски норми што ќе го 
регулираат прашањето за младинско учество и активен надзор 
на спроведување на истото во соработка помеѓу Собранието и 
граѓанскиот сектор. На овој начин ќе се креира генерација млади 
што потоа ќе бараат да бидат секогаш вклучени во донесувањето 
одлуки на локално и национално ниво. 

18  Социо-политичко учество на младите во Северна Македонија, Лет во место, Студија 2021 

2. Практична имплементација на законите за млади 

Постојниот Закон за младинско учество и младински политики не се спроведува 
до крај покажуваат низа различни анализи. Телата и сервисите на национално и 
локално ниво предвидени со Законот сѐ уште не се имплементирани во најголем 
дел од општините. Иако со Законот се предвидува ефикасно вклучување на 
младите, неговата ненавремена имплементација влијае врз неинформираноста 
на младите и нивно учество во процесите на креирање политики и одлучување19.

Во оваа насока се предлага Клубот за младински политики во 
Собранието да преземе заеднички и натпартиски иницијативи, 
односно да покрене дебати и конкретен Акциски план посветен 
на (не) имплементација и примена на сите закони со цел тие да не 
останат само на хартија. Дополнително се препорачува и Клубот 
да поттикне и унапредување на постојниот ЗЗМУМП во насока на 
воведување опомени и други конкретни мерки за институциите што 
не ги почитуваат законските одредби, со што ќе се осигури повисок 
степен на имплементација.

3. Младински иницијативи бараат имплементација на нивните 
предлози 

Постојат младински иницијативи и проекти, како на пример онаа од 
средношколците ѓтп до Клубот за младински политики во Собранието имаат 
доставено предлог-законски текст за праведен и бесплатен јавен превоз за 
сите средношколци, но тие не се разгледани, а тие немаат соодветна повратна 
информација поврзана со предлогот. 

Со цел да им се врати довербата на младите во институциите, 
потребно е и нивните предлози не само да бидат слушнати туку и 
имплементирани во брза и приоритетна постапка едногласно од 
страна на сите пратенички и пратеници во Клубот. Кога младите 
ќе добијат шанса да разговараат со носителите на одлуки и 
поднесуваат предлози и иницијативи, за нив мора да добијат 
отчетност и реализација. Младинското учество може да се поттикне 
доколку видат мерливи резултати и спроведени младински 
иницијативи и предлози.  

4. Младите да бидат кокреатори на политиките за подобрување 
на студентскиот стандард 

    И покрај ветувања за подобрување на условите за престој во студентските 
домови, како и условите за учење и студирање што ги даваат сите досегашни 
гарнитури на власт во земјава, според студентите, условите во студентските 
домови сè уште се на незавидно ниво, а најавеното реновирање на студентските 
домови доцни. Студентите повеќепати излегуваат на протести поради 
неисполнети ветувања за подобрување на студентскиот стандард, отсуството на 
дигитализација во образовниот процес и бавното реновирање на студентските 
домови и мензи20. 
19  Социо-политичко учество на младите во Северна Македонија, Лет во место, Студија 2021
20  https://mof.mk/wp-content/uploads/2021/07/mof_studentski-standardi_21-finalna-za-issue.pdf 

Условите за учење, студирање и престој во студентските домови 
може да се подобруваат така што политиките за подобрување на 
стандардот на младите ќе се кокреираат од страна на Клубот со 
претставниците на младите, студентите и средношколците. Ова 
може да биде практично реализирано преку формирање мешовито 
тело што ќе го координира Клубот заедно со студентските 
и младински организации. Тие исто така ќе вршат и „watch-
dog“ улога на реализацијата на политиките за подобрување 
на образованието и состојбата на младите. Дополнително на 
државно ниво се препорачува да се донесат и соодветни законски 
решенија за студентски стандард и студентски оброк по примерот 
на добри практики од европските земји, а државата да ја забрза 
реконструкцијата на студентските домови, како и да се зголемат 
нивните капацитети со цел да се обезбедат основни услови за 
престој во студентските домови. МОН треба да ги вклучи и младите 
преку младинските организации, во процесот на образовни 
реформи, како и во сите процеси поврзани  со модернизација на 
наставните програми.

5. Дијалогот меѓу младите, граѓанските организации и власта 
предуслов за ефикасни младински политики 

Конкретни решенија се единствено можни преку градење соработки и заедничко 
дејствување меѓу властите, граѓанскиот сектор и сите други општествени 
чинители.  Младите преку нивните младински организации бараат нивно 
поголемо вклучување во креирањето политики и кодизајнирање на процеси 
заедно со нив (метод на Open-innovation). Дополнително е потребно училиштата 
да имаат поголема соработка со граѓанските организации, а од друга страна МОН 
и Бирото за развој на образование да имаат поголем слух за соработка со ГО21. 

Оттука, колку повеќе младите се чувствуваат дека институциите 
ги слушаат и колку повеќе чувствуваат дека може да влијаат 
врз политиките што ги засегаат, толку повеќе се поврзуваат со 
државата и си ја гледаат иднината овде. Ова е клучно за да се 
изградат млади луѓе што активно ќе се вклучат во сите овие 
процеси. Образованието е исто така клучно за младите да се 
почувствуваат моќно и важно дека може да придонесат кон 
промени. Преку образовниот процес и соработката со граѓанските 
организации младите треба да ги добијат „алатките“ за да делуваат. 
Клубот за младински политики при Собранието предлагаме да 
обезбеди посебен механизам или да креира тело што на редовна 
основа ќе ги застапува младите и младинските организации пред 
различните јавни институции и постојано, односно на месечна 
основа ќе ги повикува на отчет за преземени активности за 
вклучување на младите во одлучувањето.

21  Социо-политичко, учество на младите во Северна Македонија: Нееднаквост, неизвесност и различни 
очекувања (2021)

6. Ниска застапеност на младите во политиката – младите мора 
да добијат шанса да бидат дел од процесот на носење одлуки 

Анализите покажуваат дека е многу мал прогресот во регионот во однос на 
застапеноста на младите во политиката, а во некои земји дури и дека опаѓа. 
Најголем број на млади пратеници под 30 години во регионот имало во С. 
Македонија во 2016 година − 8,3 % од сите пратеници, но оттогаш овој процент 
опаѓа и во последниве години не надминува 3 %. Во земјата нема ниту министер, 
ниту заменик-министер под 30 години, и само еден од 80 градоначалници под 
оваа граница22. 

Во оваа насока потребна е поголема застапеност на младите на 
позиции од кои може да влијаат во процесот на носење политики, 
како и нивно охрабрување за вклучување на партиските или 
независните изборни листи. Позитивни примери на млади луѓе и 
пратеници и пратенички од Клубот што се вклучени во овие процеси 
и постигнуваат мерливи и видливи резултати ќе влијаат позитивно 
и ќе ги поттикнат младите да се вклучат во овие процеси. Сите 
се согласни дека младите треба да бидат дел од процесите на 
одлучување, но мора да почувствуваат и добијат и шанса да се 
вклучат.

7. Клубот за младински прашања и политики во Собранието да 
се трансформира во формално тело

Клубот за младински прашања и политики при Собранието е основан во 2017 
година. Клубот е неформално тело, составено од млади пратеници на возраст до 
35 години, членови на сите парламентарни партии, чијашто цел е остварување 
на интересите на младите во земјата, во соработка со младинските организации, 
неформалните младински групи и партиските подмладоци.  Целта на Клубот 
е да придонесуваат и да ги застапуваат младинските прашања и интереси во 
Собранието. Пратеничките и пратениците од Клубот нагласуваат дека се отворени 
за директни предлози од младите во креирањето политики и закони, но, често 
поради предизвиците да се фокусираат на дневно-политички теми, немаат 
доволно простор за уште поголем ангажман, покренување и наметнување на 
младинските теми во Собранието. 

Во оваа насока, се препорачува Клубот да предлага заеднички 
предлог-законски решенија наменети за млади, и истите 
натпартиски да ги гласаат на пленарна седница, за да се зголеми 
ефективноста на нивната легислативна работа, а истовремено 
да покажат нов начин на водење политика, кој ќе биде 
деполаризирачки. Дополнително, со цел подобра комуникација 
и координација со младинските организации, се препорачува 
формирање база на контакти од младински организации и 
младински работници за директна комуникација со истите, како 
и организирање повеќе настани и дебати на младински теми не 
само во Скопје, туку и во други градови низ Републиката. Исто така 
се препорачува и Клубот од неформално да се трансформира во 

22 https://www.wfd.org/sites/default/files/2022-02/Youth%20Political%20Absence%20-%20MK%20-%20web.
pdf 

формално тело што ќе има посилна законодавна улога во процесите 
на одлучување во Собранието. На овој начин ќе се зголемат 
актуелизирањето и имплементацијата на законите за млади, а ќе 
се даде и конкретен мотив и сигнал до младите дека Собранието е 
еднакво отворено и за нив, како и за другите возрасни групи. 

8. Преку позитивни примери до поголема вклученост на 
младите на локално ниво 

Законот за застапеност на млади и младински политики предвидува повеќе 
форми на младинско учество во локалната власт преку Локалниот младински 
совет кој има надлежност да ги застапува младите во општината и да поттикнува 
младински иницијативи, потоа канцеларии за млади и младински центри, но тие 
не се имплементирани во сите општини. Младите се жалат дека нивниот глас во 
општините не се слуша како и дека не се доволно информирани за начините како 
активно да се вклучат во креирањето на политики23. 

Во таа насока е потребна поголема законодавна, како и поддршка 
за застапување на веќе формираните ЛМС, зајакнување на 
самодовербата и знаење на нивните претставници околу нивните 
надлежности, можности и права. Во оваа насока, предлагаме 
интензивирање, како и поголемо учество на пратеничките и 
пратениците од Клубот во рамки на иницијативата „Млади во 
фокусот“24. Дополнително е потребно отворање на ЛМС во сите 
општини, што е и законска обврска. При тоа практиката покажува 
дека младите ја препознаваат волјата за соработка, па примерите 
од општините во кои има позитивни иницијативи на соработка со 
младите и спроведување младински проекти треба да се преземат 
и да се применат и во други општини во земјава. На овој начин 
ќе се поттикне зголемено младинско учество на локално ниво и 
искористување на потенцијалот на младите во својот регион, што ќе 
влијае и врз процесот иселување во поголеми градови или надвор 
од државата. 

9. Отворање директни канали за комуникација со младите на 
централно и локално ниво 

Младите не се доволно информирани за тоа што сѐ презема локалната или 
централната власт, ниту како може конкретно да се вклучат во креирањето 
мерки и политики што ги засегаат, но и дека не се доволно информирани за 
начините како активно да се вклучат во креирањето политики. Ни локалната, ни 
централната власт не ги користат доволно каналите за комуникација со младите 
и не објавуваат содржини што им се од корист на младите, ниту, пак, младите луѓе 
се чувствуваат дека се претставени на начин разбирлив и приспособен на нив и 
нивните очекувања и потреби25. 

23 https://www.wfd.org/sites/default/files/2022-02/Socio-Politicko%20Ucestvo%20na%20mladite%20
2021%20MK%20%5Bsmlweb%5D%20%281%29.pdf 

24  Иницијативата „Млади во фокусот“ е заедничка иницијатива на Клубот за младински прашања и 
политики при Собранието и Институтот за добро управување и евроатлантски перспективи, ИДУЕП, 
www.iduep.org.mk.

25  Социо-политичко учество на младите во Северна Македонија, Лет во место, Студија 2021

Во оваа насока се препорачува отворање директни канали на 
комуникација со младите, креирање информациски центри 
(посебни веб-страници, кориснички сметки на социјалните медиуми 
во соработка со младинските организации) што ќе обезбедат 
перманентна двонасочна комуникација со носителите на одлуки. 
Содржините и информациите што им се од корист на младите 
треба да бидат направени на начин разбирлив за нив и во целосна 
соработка со организациите што ги претставуваат младите 
луѓе. Дополнително се препорачува поврзување на Клубот со 
политичките претставници, особено со подмладоците на локално 
или национално ниво со цел да им бидат достапни на младите и да 
имаат директен канал на комуникација. На пример, поттикнување 
да се одржуваат заеднички интерпартиски консултативни средби 
со младите на локално ниво за да ги дознаат нивните потреби и 
проблеми, особено да фокусираат на младинските предизвици 
што се заеднички за секоја млада личност независно од нејзината 
политичка афилијација или, пак, партиска неприпадност.

10. Клубот нa млади пратеници пример за натпартиско решение 
во борбата со политизација и клиентелизам

Младите ги наведуваат партизацијата и клиентелизмот како една од причините за 
пасивност и неучество во креирањето политики. Перцепцијата е дека партиската 
книшка е најчесто единствениот начин да се добие работно место или дека само 
со партиско членство може да се влијае врз процесите и политиките што ги 
засегаат. Од друга страна младинските иницијативи и политики ги засегаат сите 
млади без разлика на нивните убедувања, религија или верувања26.

За таа цел, борбата со партизација и клиентелизмот е многу важна 
поради што е потребно сите партии заедно да бараат системски 
решенија во кои за одредено работно место во администрацијата 
ќе бидат избрани најдобрите млади во одредена област. Само со 
конкретни примери може да се направат промени и во пристапот 
како општество и во менталитетот и перцепцијата. Клубот за 
младински политики во Собранието во кој членуваат млади 
парламентарци од различни партии е добар пример на натпартиско 
делување со цел спроведување иницијативи и политики за млади и 
треба да се вложуваат дополнителни и конкретни напори за јавност 
и видливост на овој процес.  

11. Корупцијата влијае врз младинскиот стандард − вклучување 
на младите во битката со корупција

Според анкетите, над 40 % од младите луѓе ја наведуваат корупцијата како една 
од главните причини поради кои решаваат да си заминат од државата27. Како 
што наведуваат, тие се соочени со коруптивни практики уште во образовниот 
процес, на пример при аплицирање за место во студентски домови и сл., како 
и дека корупцијата влијае врз младинскиот стандард. Младите велат дека не 

26  ibid
27  Анализа спроведена од Младинскиот сојуз – Крушево

пријавуваат корупција поради начинот на кој функционира системот, односно 
дека немаат доверба во системот и институциите што треба да постапат. Според 
нив, пасивноста кај младите зошто не сакаат да се активираат е токму поради 
корупцијата, односно сметаат дека и да се активираат нема да има никакви 
промени28.

Младите сакаат да видат конкретни резултати и одлучна акција во 
справувањето со корупцијата на сите нивоа, што ќе придонесе и кон 
враќање на довербата на младите во институциите на државата. 
Пријавувањето корупција во образованието и студентските домови 
треба да се охрабри преку дигитализација на процесите и услугите, 
односно креирање дигитални платформи, а наводите треба итно да се 
процесираат од надлежните институции. Младинските организации 
кои ги таргетираат овие теми треба да воспостават систем за 
соработка и со локалната и централната власт, за заеднички да 
работат на конкретни предлози и проекти, како и едукативни кампањи 
со кои ќе се придонесе кон справување со корупцијата. 

12. Дигитализација како приоритетна област во дејствувањето 
на Клубот за младински прашања и политики при Собранието

Дигитализацијата зазема важен дел од животот на младите луѓе, и тоа во секој 
сегмент од нивното живеење, учење, работа, комуникација, организирање на 
квалитетно исполнување на слободното време итн. Оттука, ставањето на фокусот 
во работата на Клубот во иницирање иницијативи за дигитална трансформација на 
општеството се очекува да придонесе да им се обезбеди полесен и подобар живот 
на младите во земјава, да се мотивираат да се вклучат во процесите на креирање 
на иднината на својата земја, односно намалување на процесот на одлив на млади 
луѓе и нивно масовно иселување.

*Младите луѓе очекуваат да препознаат дека нивните народни 
избранички и избраници, како и другите носители на власта (особено 
оние што спаѓаат во категоријата на млади) зборуваат ист или 
сличен јазик со нив, како и дека на врвот на приоритетната листа 
на активности, наместо т.н. гола политика, ги ставаат потребите на 
новите генерации. Потребно е Клубот да ја унапредува и соработката 
со граѓанскиот сектор во оваа сфера, како и да ги вклучи Владата и 
локалната самоуправа во дигиталните иницијативи. На овој начин, на 
едно место, натпартиски и национално би се поставиле приоритетите 
како што е дигитализацијата што е директна потреба и приоритет 
на младите. Само за пример, токму вештините и професиите што се 
базирани на ИКТ или дигитализацијата како процес е нешто што ги 
држи дел од младите тука, заради тоа што овозможува повисоки 
плати – статистиката во првиот квартал на 2023 година покажува 
дека просечната плата во ИКТ и сродните индустрии изнесува 
над 90 илјади денари29, а нуди речиси неограничена слобода за 
младите луѓе при избор од каде и на кој начин ќе учат, работат и 
функционираат.

28  https://mof.mk/wp-content/uploads/2021/07/mof_studentski-standardi_21-finalna-za-issue.pdf 
29  https://meta.mk/prosechnata-plata-vo-januari-porasnala-za-132-otsto-vo-sporedba-so-lani/ 



20 КАКО ДО ПОДОБАР МЛАДИНСКИ СТАНДАРД?

Заклучоци и препораки од Policy brief30*  
„Што сакаат младите? Професиите на иднината бараат 
знаења и вештини денес“:

1. Младите сакаат квалитетни работни места кои нудат 
можности за развој на вештини

За младите луѓе, креирањето и пристапот до висококвалитетни работни места на 
кои ќе се почитува концептот на пристојна работа е од високо значење. Ваквите 
работни места ќе им овозможат да продолжат да ги развиваат своите вештини и 
искуство, како и понатамошно градење на успешна кариера и самостоен живот. 

Сите млади луѓе треба да добијат шанса да бидат поддржани да го постигнат 
својот потенцијал во учењето, развојот и работата. Младите луѓе треба да имаат 
пристап до различни опции за доквалификација, преквалификација како и 
обука преку кои ќе ги развијат своите вештини и ќе го изградат своето искуство, 
а менторски програми многу би им помогнале да ја изберат опцијата што е 
соодветна за нив во дадениот контекст.

Во таа насока, имајќи го предвид погоре кажаното, потребно е 
интензивирање на дијалогот меѓу приватниот сектор и коморите, 
образовните институции, младинските организации и државните 
институции за дизајнирање на ефикасни мерки и политики кои ќе можат 
да придонесат за креирање на поголем број на квалитетни работни места 
кои на младите ќе им понудат можности за избор согласно нивните 
квалификации. Ова мор да се има предвид apropos стратегијата за 
вработување 2021-2027 година. 

2. Младите треба да бидат соодветно платени

Статистиката покажува дека младинската невработеност бавно се намалува. Ако 
пред 10 години 52,3% од невработените во земјава биле млади луѓе, денес 28,3% 
од невработените се млади. Во еден дел причина за ова намалување на бројот 
на невработени е иселувањето на младите (податок потврден и со последниот 
попис), но во дел и креирањето на новоотворени работни места во земјава како 
и можноста за работа од тука за компании во странство (outsourcing компании и 
партнерства). Сепак податок кој загрижува е што секој 4 млад човек се соочува 
со сиромаштија, што директно укажува на потребата, младите луѓе кои веќе 
се вклучени во работни организации да бидат и соодветно, односно пристојно 
платени за нивниот труд.

Во таа насока потребно е преку дијалог на приватниот сектор и стопанските 
комори, младинските организации, синдикатите и државните институции 
да се договори проширување на Оперативниот план за вработување со 
конкретни мерки кои во согласност со потребите на работодавачите ќе 
овозможат дополнителни субвенции за платите на лицата до 29 години за 
период подолг од до сега предвидениот. 

30 https://iduep.org.mk/wp-content/uploads/2023/05/Zaklucoci-MK-IDUEP-so-CIP-05.pdf

3. Законот за работни односи треба да ја регулира работата од 
дома

Законот за работни односи кој во моментов е во сила во Република Северна 
Македонија не ја уредува до крај можноста за работа од дома и работа од 
далечина, поточно има недоречености. Развојот на современите технологии, се 
поголемиот број млади кои се ангажирани во ИТ индустријата за компании во 
земјава или во странство и Ковид-пандемијата, покажаа дека постои сериозна 
потреба од законски измени кои ќе овозможат нови форми на вработување и 
нови можности за младите луѓе. Министерството за труд и социјална политика 
во моментов работи на нов Закон за работни односи кој треба да ги адресира 
овие прашања и со тоа да се усогласи со европските практики. Во моментов 
потенцијалот за работа од дистанца (работа од дома) во Република Северна 
Македонија се проценува на околу 24% од од вкупниот број на расположливи 
работните места.31

Во таа насока, потребно е побрзо донесување на новиот Закон за работни 
односи со кој ќе се регулира работата од дома и работата од далечина со 
цел излегување во пресрет на младите луѓе кои ги користат овие опции за 
работа за домашни или странски компании. 

4. Флексибилно работно време - можност која носи бенефити и 
за младите и за работодавачите

Истражувањата на светско ниво покажуваат дека флексибилното работно време 
кое му дава можност на работникот да го адаптира работниот ден на сопствените 
потреби во согласност и со потребите на работодавачот, овозможува бројни 
бенефити за двете страни како што се зголемена продуктивност, намалување 
на стресот и исцрпеноста (синдромот на burn-out), здрава рамнотежа помеѓу 
работата и животот, поголемо задоволство од работата, привлекување врвни 
таленти. Се поголем број млади луѓе го ставаат флексибилното работно време 
меѓу своите приоритети при избор на работно место. Според најавите од 
Министерството за труд и социјална политика, ова прашање ќе биде адресирано 
со новиот Закон за работни односи со цел да се излезе во пресрет токму на 
ваквите потреби и да се овозможат придобивките и за работодавачите и за 
работниците.

Во таа насока потребно е со новиот Закон зa работни односи да се 
регулира и прашањето на флексибилно работно време во согласност 
со очекувањата на компаниите и младинските организации и младите 
работници.

31 Национална стратегија за вработување 2021-2027, https://www.mtsp.gov.mk/content/pdf/2021/trud/
NSV%202021-2027%20i%20NPV2021-2023.pdf

5. Млади во ИТ секторот - 0 проценти персонален данок 

Бројот на млади кои се одлучуваат за високо образование на електро-техничките 
факултети е значително зголемен во изминатите години. ФИНКИ е факултетот 
кој има најголем број студенти, ако се собере вкупниот број студенти од прва 
до четврта година. Таму студираат вкупно 4.145 студенти. Ако на оваа бројка 
се додадат и лицата кои своите ИТ вештини ги стекнуваат во неформалното 
образование преку бројните академии и курсеви за ИТ секторот, ќе се дојде до 
бројка која претставува сериозен потенцијал и за која треба да се овозможат 
соодветни услови за работа и задржување во земјата.

Владата на почетокот на 2022 година најави дека од 2023 година ќе воведе 
серија на стимулативни мерки за ИКТ секторот како ослободување од данок за 
преквалификација, обука, дообука во компаниите, ослободување од данок од 
трошоците кои се прават за лиценци за ИТ индустријата и пред се укинување на 
персоналниот данок за вработените во ИТ секторот кој во моментов изнесува 10 
проценти. Сепак со новиот буџет за 2023 година не се предвидени ваков тип на 
стимулативни мерки.

Во таа насока потребно е да се реализира ветувањето за намалување 
на персоналниот данок од 10 на 0 % за вработените во ИТ секторот и 
воведување други стимулативни мерки кои ќе придонесат за задржување 
на оваа млада високо-квалификувана работна сила во земјава како и за 
отворање на што поголем број компании од овој сектор во земјава. 

6. Фриленсери - можности за социјално и здравствено 
осигурување

Со зголемувањето на бројот на студенти во формалното и неформално ИТ 
образование, очекуван е пораст на бројот на млади лица кои работат како 
фриленсери. Овој тренд е веќе застапен во земјите од соседството особено во 
Србија која во 2022 година влезе во топ 10 земји во светот според бројот на 
фриленсери по глава на жител. Задржувањето на младите луѓе кои работат како 
фриленсери е особено голем предизвик со оглед на тоа што работата која ја 
работат можат да ја извршуваат од било кое место во светот, односно онаму каде 
ќе имаат најповолни услови за работа.

Во таа насока, државата треба внимателно да ги димензионира даночните 
политики притоа земајќи предвид дека вработените во ИТ секторот во 
голем број земји се ослободени од даноци. Воведувањето на прогресивно 
оданочување над одреден износ на месечни примања може да биде 
сериозен удар за младите вработени во овој сектор. Треба да се реализира 
ветувањето за 0 проценти персонален данок за ИТ секторот и да се 
овозможи најавената платформа преку која фриленсерите ќе можат на 
едноставен начин, доколку сметаат дека имаат потреба, да ги уплатат 
своите придонеси за социјално, пензиско и здравствено осигурување. 

7. Мерки за самовработување и отворање сопствен бизнис

Оперативниот план за вработување предвидува мерки кои треба да го поттикнат 
самовработувањето и отворањето сопствен бизнис за младите луѓе. Сепак, 
според податоците на младинските организации, само 18,3% корисници на мерки 
за отворање на сопствен бизнис се млади, а само 2,3% млади се самовработени. 
Ова покажува дека се потребни дополнителни стимулатори за младите луѓе да 
започнат свој бизнис и да се самовработат.

Во таа насока потребно е дополнување на Оперативниот план со 
посоодветни и поефикасни мерки за самовработување и водење бизнис 
за младите луѓе како и креирање кампања за подобро информирање на 
младите за можностите и бенефитите од користењето на таквите мерки. 

8. Платена пракса и волонтирање

Законските решенија, особено Законот за практиканство и Законот за 
волонтерство, овозможуваат соодветна правна рамка за реализација на 
платена пракса во компаниите и волонтирање. Сепак, потребен е посилен поттик 
за младите луѓе да се вклучат во работните организации како практиканти 
и волонтери во временска рамка од 1 до 6 месеци за да стекнат и развијат 
вештини, како и да создадат можност за подолгорочно вработување и соодветна 
плата. Според информациите од Стопанските комори, опаднат е интересот за 
пракса и волонтирање и постои мало разбирање за бенефитите од праксата и 
волонтирањето за понатамошниот кариерен развој и напредок на младиот човек.

Во таа насока компаниите но и јавните институции треба да ги зголемат 
можностите за пракса за младите луѓе со што и самите ќе си обезбедат 
квалитетни работници во иднина, но и ќе им овозможат на младите да ги 
надополнат своите знаења стекнати во формалното образование.

9. Обука и доквалификација за младите во рамки на компаниите 
со државна помош

Голем дел од компаниите се соочуваат со недостаток на соодветно остручен 
кадар и работна сила, особено за професиите на иднината поради што голем дел 
од ангажираните лица мора да поминат подолготрајна обука пред впуштање во 
работниот процес. При тоа, работодавачите немаат гаранција за задржување на 
работникот по завршувањето на периодот на обука. 

Во таа насока во соработка со бизнис коморите треба да се изработи 
решение кое ќе овозможи државата да ги покрие трошоците (целосно или 
делумно) за периодот на обука на работникот кој е помлад од 29 години. 

10. Образование - прв предуслов за градење квалитетни кадри 

Образованието овозможува вертикална социоекономска мобилност и е клуч 
за бегство од прагот на сиромаштија. Само квалитетно образование може да 
изгради студенти во квалификувана работна сила во согласност со потребите на 
домашниот но, и меѓународниот пазар на труд. 

Според оценката на компаниите, во голем дел, недостатокот на квалификации 
се должи на слабостите на образовниот систем на сите нивоа, почнувајќи 
од основно, па средно и високо образование. И младинските организации 
изразуваат серизона загриженост за квалитетот на образованието кое 
го стекнуваат младите луѓе, а кое остава трајни последици по нивните 
квалификации, вештини, конкурентност на домашниот и странските пазари 
на труд. Дека учениците во земјава низ образованиот процес се стекнуваат 
со помалку вештини, знаење и послаби квалификации покажуваат и сите 
меѓународни тестирања и истражувања. Па така според ПИСА, учениците од 
Северна Македонија заостануваат зад своите врсници од ЕУ и ОЕЦД а државата 
троши помалку за образование од наука од сите земји во регионот и е далеку под 
просекот на ОЕЦД. И рангирањата на високообразовните институции, како што 
е Шангајското рангирање покажува дека универзитетите од Северна Македонија 
не се ни во првите 1000 во светот според квалитетот на наставните програми и 
нивната реализација. 

Во таа насока, потребни се реформи на образованиот систем кои ќе бидат 
димензионирани и имплементирани низ дијалог и земајќи ги предвид 
потребите на младите луѓе и бизнис секторот како и во согласност со 
препораките на меѓународните организации. 

11. Дуално образование - дел од системот

Дуалното образование поттикнува динамичност и приспособливост на 
образованието за релевантните потреби на реалниот сектор и економијата, а со 
тоа придонесува за намалување на невработеноста и конкурентна економија. Во 
Извештајот на ЕК е нотирано дека неусогласеноста во вештините ја попречува 
конкурентноста и растот, а јазот помеѓу вештините што ги стекнале учениците и 
оние што ги бараат компаниите, го ограничува потенцијалниот економски раст.

Во Извештајот е констатирано дека во тек е учењето преку работа и подобрување 
на квалитетот на практичната обука, но мора да се фокусираме на воведување 
пофлексибилен, модуларен наставен план за стручно образование и обука 
со директно вклучување на работодавачите. Во Извештајот на ЕК фокусот е 
ставен на зголемување на поддршката за обука и понатамошно вложување во 
професионалниот развој на наставниците во стручното образование и обука и 
обезбедување ефикасен процес на проценка.

Дуалното образование поттикнува квалитетна соработка помеѓу училиштата 
и реалниот сектор преку синергија помеѓу образовниот систем и пазарот 
на работна сила на сите нивоа и зајакната улога на коморите во целиот 
процес. Извештајот на ЕК нотира дека недостатокот на квалификувани работници 
дополнително ја отежнува соработката помеѓу странските и домашните 
компании, што ја попречува структурната трансформација на економијата.

Во таа насока, потребно е дуалното образование да стане дел од системот, 
а не да биде пилот проект во само дел од училиштата. Државата треба да 
го зајакне дијалогот со приватните компании и да вложи дополнителни 
напори за интегрирање на овој систем во средното стручно образование.

12. Здравство и здравствено осигурување - стимулирање на 
компаниите да нудат приватно здравствено осигурување 
како алтернатива на преоптовареното јавно здравство

Голем број млади луѓе кои имаат високо-платени работни позиции сепак 
одлучуваат да ја напуштат земјата или прашани дали би се иселиле велат дека 
би го направиле тоа. Истражувањата покажуваат дека од 60 до 80 проценти од 
младите велат дека сакаат да си заминат од државата независно од тоа дали 
имаат работа и колку се платени. Ова покажува дека постојат фактори кои 
влијаат на донесувањето на ваква одлука, а кои не се директно поврзани со 
пазарот на трудот. Меѓу овие фактори младинските организации го посочуваат 
здравството како сектор со бројни слабости кои не соодветствуваат на 
очекувањата и потребите на граѓаните вклучително и на младите луѓе.

Еден податок кој оди во прилог на потребата од промени и реформи на овој 
сектор е бројот на граѓани кои се одлучуваат да издвојат средства од домашниот 
буџет за да платат за приватно здравствено осигурување. Бројот на граѓани 
кои имаат приватно здравствено осигурување лани се зголемил за 60% и 
надмина 182.000 осигурени лица. Голем број компании, особено од ИТ секторот, 
маркетингот, банкарството, почнаа да ја нудат оваа можност како дел од 
пакетот за своите вработени. Сепак, со планот за следната година се кратат 
ослободувањата кои се однесуваат на приватните осигурувања со што се очекува 
оваа услуга да стане достапна за помал круг на корисници. Истовремено нема 
јасна најава за подобрување на условите во јавното здравство, а со буџетот за 
следната година се кратат и дел од парите за превентивни прегледи кои особено 
ги засегаат младите луѓе.

Во таа насока потребно е да се спроведат квалитетни и темелни реформи 
на системот за здравствена заштита, да се поддржи вложувањето во 
приватно здравствено осигурување како алтернатива особено во услови на 
активна пандемија, и да не се крати од средствата за превентивни прегледи 
кои се значајни за заштита на здравјето на младите луѓе. Во услови на 
пандемија и преоптоварен јавно здравствен систем, државата треба да ги 
стимулира компаниите да издвојуваат средства за приватно здравствено 
осигурување за вработените преку можноста за други ослободувања 
доколку се овозможи ваква полиса.

13. Борба со корупцијата- вклучување на младите во битката

Младите луѓе особено ја посочуваат корупцијата како предизвик и проблем 
поради кој размислуваат или донеле одлука да се иселат од државата. И 
меѓународните организации и партнерите на земјава го нотираат проблемот со 
корупцијата и владеењето на правото како особено сериозен и апелираат до 
домашните авторитети да преземат сериозни чекори во насока на справување со 
овој предизвик. 

Младите луѓе посочуваат дека се соочуваат со корупција и коруптивни пракси 
од најмали нозе, во училиштата, во високото образование, при аплицирањето за 
сместување во студентските домови, при вработувањето во јавниот сектор а се 
сведоци на коруптивно однесување во сите сфери на општественото живеење.

Во таа насока, потребно е да се преземе одлучна акција за справување 
со корупцијата на сите нивоа, а со тоа да се придонесе кон враќање на 
довербата на младите во институциите на државата. Пријавувањето 
корупција во образованието и студентските домови треба да се охрабри 
преку креирање на дигитални платформи, а наводите треба итно да се 
процесираат од надлежните институции. Младинските организации кои 
ги таргетираат овие теми треба да воспостават систем за соработка 
со Државната комисија за спречување корупција со која треба да се 
споделуваат информациите и да се организираат едукативни кампањи. 

14. Здрава животна средина - поддршка на младинските 
иницијативи за справување со предизвиците

Правото на здрава животна средина им е особено важно на младите луѓе кои се 
особено свесни за ризиците но и за начините на кои може да се обезбеди  здрава 
и чиста животна средина. Ова право е загрозено од загадениот воздух, нечистата 
вода, негрижата за реките и езерата, несистемското управување со отпадот. 
Младинските организации потенцираа дека ваквата состојба е дел од причините 
поради кои младите во потрага по подобар квалитет на живот се одлучуваат да ја 
напуштат земјата.

Во таа насока, потребно е државата да ги зголеми напорите за 
обезбедување здрава животна средина, да ги вклучи организациите од 
невладиниот сектор со нивните проекти и идеи за справување со дел од 
предизвиците и да им овозможи на младите поактивна вклученост на 
централно и локално ниво во креирањето и спроведувањето иницијативи. 

е магистер по комуникации, а изминатиот период има работено на градење и 
спроведување голем број комуникациски стратегии и акциски планови, како и 
други комуникациски активности за потребите на меѓународните институции и 
организации, приватни компании, граѓанскиот сектор, како и јавни институции.

Бојан е особено фокусиран на подигањето на јавната свест за неопходноста 
од транспарентност на јавните институции, забрзување на процесот на 
дигитализација како клуч за подобра економија, ефикасна борба против 
корупцијата, но и како основа за соодветен одговор на лажните вести и теориите 
на заговор. Тој е сертифициран обучувач за комуникации/односи со јавноста, ToT 
модули, мултикултурализам, дигитализација, како и за медиумска и дигитална 
писменост. Во изминатите 15 години има организирано и спроведено повеќе 
од 500 обуки. Коавтор е на повеќе од 10 публикации, меѓу кои: „Дигитализација 
на високото образование“, „Дигитална трансформација кон е-општини“ 
„Прирачник за гласање − Како да се комуницира со млади гласачи“; „Општествена 
одговорност преку социјалните медиуми“; „Прирачник за добро владеење“.

Тоше Зафиров работи како заменик-генерален секретар во Кабинетот на 
претседателот. Со повеќе од една деценија искуство во граѓанскиот сектор, 
работел во Прогрес институтот како програмски директор на многу домашни 
и меѓународни проекти. Во Кабинетот на претседателот главен фокус му се 
домашните политики, соработката со граѓанскиот сектор и политички тинк-
тенкови, проектите од програмата на претседателот, дигиталните комуникации и 
дигитализацијата, поддршка на млади и инклузија и поддршка на ранливи групи. 
Зафиров дипломирал политички науки на Правниот факултет „Јустинијан Први“ 
при Универзитетот „Св. Кирил и Методиј“ во Скопје, насока јавност, јавно мислење 
и масовни комуникации и е магистер по односи со јавноста при Правниот 
факултет „Јустинијан Први“. Автор е на повеќе публикации и истражувања, бил 
предавач на многубројни обуки од областа на дигитални комуникации, политички 
кампањи, политички маркетинг, застапување и лобирање, како и креирање јавни 
политики.



28 КАКО ДО ПОДОБАР МЛАДИНСКИ СТАНДАРД?

БИОГРАФИЈА НА УРЕДНИК:

Ивајло Цонев работи како програмски менаџер за Северна 
Македонија и Бугарија во Фондацијата за слобода „Фридрих Науман“ 
(ФНФ) од 2015 година и е задолжен за активностите на Фондацијата во 
двете земји. Во целиот овој период, тој развива концепти и реализира 
проекти за промоција на принципите и вредностите на либералната 
демократија, со суштински фокус на доброто владеење. Сите 
активности се реализирани преку соработки и партнерства со голем 
број локални организации, кои беа поддржани од ФНФ во процесот 
на реализација на нивната мисија и визија. Ивајло предводел голем 
број меѓународни проекти и публикации поврзани со е-владеење 
и е-демократија, чија цел е поттикнување и популаризација на 
добри практики од овие области. Заедно со партнерите во Северна 
Македонија спроведува аналитички активности насочени кон процена 
и промоција на добро, ефективно, како и владеење ориентирано 
кон потребите на граѓаните, базирано и овозможено токму со 
дигитализацијата и воведувањето на дигиталните алатки.

